
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ХӨШӨӨНИЙ ӨМНӨ АНДГАЙЛАН ХЭЛЭХ ҮГ

	Хоёр сарын

	Хорин хоёрт

	Гэгээн наран

	Гэрэлтэн мэлтийвч

	Хар сүүдэр

	Халхыг бүрхэж 

	Хамаг олон

	Харлаж уйдна

	Гэгээн наран

	Гэрэлтсээр байтал

	Хар сүүдэр

	Харанхуйлна гэдэг

	Хай юун билээ!

	Харамслын сүүдэр

	Харлан бүрхжээ.

	Хаад ноёдын

	Хаалгач нь болж

	Хатан ахайн

	Хараалыг идэж 

	Хайрлаж үзэх 

	Хань үгүй

	Хамгаалж аврах

	Засаг үгүй

	Үхэр мэт

	Зүдрэхэд маань 

	Нохой мэт

	Явахад маань

	Татварт нэрвэгдэж 

	Тарчлахад маань 

	Шаахайд нүдэгдэж 

	Шаналахад маань 

	Харанхуй засгийг 

	Халан түлхэж 

	Халамжит төрийг 

	Тогтоон байгуулж 

	Жаргалыг олгож 

	Хамаг олонд 

	Харгис ёсноос 

	Хагацааж өгсөн 

	Сод хөвгүүн Сүхбаатараа 

	Санан бодохлоор 

	Хар нүд минь 

	Мөсөөр бүрхэж 

	Хамаг цогцос минь 

	Хүйтнээр харлана. 

	Улаан цусаа 

	Урсган тэмцэж 

	Өшөөт дайсныг 

	Устган арилгаж, 

	Тогтож ядан 

	Догдолж гасалсан 

	Түмэн ардад 

	Тодорхой эрхийг 

	Тогтоож өгөөд 

	Энэ өдрийн 

	Эрхэм сайхан 

	Үнэт хөгжлөө 

	Үзэж чадалгүй 

	Салсан явдалд 

	Санаашран гашуудаж 

	Элэг минь эмтэрч 

	Гол минь харлана... 

	Өрлөг жанжин чинь 

	Өмөг нөхөд чинь 

	Өргөн ард чинь 

	Өшөөтөн дайсанд 

	Өндөр ниргэлтийг

	Өгч чадаад

	Өлгий орноо

	Өөд нь татав.

	Хүнд өвчинд

	Хөдөлж чадахгүй

	Хөөрхий чи минь

	Хөлбөрөн байхдаа 

	Хамаг харуулаа

	Хатуужин эргэж

	Харьяат цэргээ

	Сэрэмжлүүлж байгаад 

	Хажуугийн нөхдөдөө 

	Хагацахын өмнө

	Хатуу гэрээсэлснийг чинь 

	Өнөөдөр бид 

	Өндөр мандуулав.

	Чиний гэрээсийг

	Чандаар биелүүлж 

	Хувьсгалт цэргээ

	Хурдан  хөгжүүлж

	Дэлхийд алдартай

	Дээд зэргийн 

	Сурвалжит армийг 

	Сургаж бэлтгэв.

	Ардын хувьсгалт

	Ачит засгийг

	Аюулт дайснаас 

	Анхааран сэргийлж

	Хар нүдний

	Халуун цэцгий шиг 

	Хамгаалан бататгаж

	Харш дайсныг

	Хайргүйгээр

	Хамх цохин хая гэж 

	Хайрт багш чамаас 

	Батад захисныг

	Үлдсэн бид

	Үнэнчээр биелүүлж

	Үзэл буруу

	Өмхий дайсныг

	Үргүй болтол нь 

	Үнс болгож

	Ардын төрөө

	Ариун цэврээр

	Агуу хөгжилд 

	Асраар хүргэж 

	Аливаа дайсанд 

	Авташгүй

	Аварга хүчит 

	Улс болгов.

	Харгис засгийн 

	Харанхуй үед 

	Халх монголын

	Харц бид 

	Хэцүү дарлалд 

	Хэмхүүлж явахдаа 

	Гэдэс өлсөн 

	Гуринхалж явахдаа

	Бүдүүлэг буурай 

	Бөгтийж явахдаа 

	Бүтэн эрхгүй 

	Бөхөлзөж явахдаа 

	Учрыг тайлж 

	Утгыг мэдэхгүй

	 Урмаа хугаран 

	Уйmгарлаж унахдаа

	Жаргалыг мөрөөдөж. 

	Өегийг хүсэхдээ 

	Урьд насны

	Үйлийн үрээр 

	Энэ насанд 

	Ингэж зовов!

	Төрөл арилжаад 

	Төгөлдөр жаргалтай 

	Төгс баян

	Төртүгэй хэмээн 

	Бэлгэ ерөөлөөр

	Биеэ хуурч

	Битүү мунхран

	Будилж явав.

	Эдүгээ бид

	Энэ монголын

	Эцэг болох 

	Эрхэм багш таны 

	Элбэрэлт ачаар 

	Элдэв юманд 

	Эндэж балрахгүй 

	Эрх чөлөөтэй 

	Эрдэм номоор 

	Элбэг баянаар 

	Эсэн мэнд 

	Эрсээр хөгжиж 

	Атгаг сэжгээс 

	Ангижран салаад 

	Ариун ёсны 

	Аливаа эрдмийг 

	Арвин ихээр 

	Анхааран сураад 

	Хэрэг бүхнээ 

	Өөрсдөө сэтгэж 

	Хэтийн замаа

	Өөрсдөө сонгож 

	Хялайсан дайсныг 

	Хэмх цохидог 

	Баатар нэртэй 

	Баян алдартай 

	Бадарсан монгол 

	Болж чадав. 

	Харц малчны 

	Халуун өврөөс 

	Хагарч тодорсон 

	Хайрт наран минь 

	Хамаг биднээс 

	Хагацаж одов чи 

	Сүхбаатар минь 

	Хорин хоёрын 

	Хар өдрийг 

	Хай яанам!

	Халаг хухуй минь! 

	Амьд байж

	Насалсан болоосой чи 

	Жаргалыг олгосон

	Жавхаат бие чинь

	Эргэж сэрээд

	Ирдэг ч болоосой! 

	Өрнүүн хөгжлөө

	Өгүүлэх сэн чамдаан. 

	Ачит чиний

	Алтан гэрээсийг 

	Ажилчин бид 

	Андгайлан замнаж 

	Хүй улсаа 

	Хөгжүүлж байна. 

	Хүнд үйлдвэрээ

	Хүнгэнүүлж байна. 

	Хөдөө нутгаа

	Шинэтгэж байна. 

	Хүчин чадлаа 

	Мандуулж байна. 

	Бүрэн улсыг 

	Бүтээж чадсан 

	Бүгд олны

	Бүргэд удирдагч минь 

	Бүр биднээс

	Хагацав уу чи 

	Сүхбаатар минь! 

	Ай халаг минь!

	Амь мэнд

	Насалсан болоосой чи. 

	Ардыг жаргуулсан 

	Алтан бие чинь 

	Амь ордог 

	Азтай болоосой!

	Агуу ялалтаа

	Амлах сан чамд 

	Онолт чиний 

	Оновчит гэрээсийг 

	Олон биднүүс 

	Онцлон мөрдөж 

	Онгон талдаа 

	Байшин барьж 

	Огторгуйн уудамд 

	Онгоц нисгэж

	Оюутан эрдэмтэд 

	Олшрон хөгжиж 

	Ойрад дөрвөд 

	Овог үндэстэн 

	Эвтэй найртай 

	Ирмүүн хөгжив. 

	Хялайх дайсны 

	Хянгар болсон

	Заналт дайсны 

	Заазуур болсон 

	Хамаг ардын 

	Халамжит заан минь 

	Хагацав уу чи 

	Сүхбаатар минь! 

	Халаг хухуй минь! 

	Бидэнтэй хамт 

	Байдаг болоосой! 

	Гашуун бэрхээс 

	Гаргаж өгсөн 

	Гавьяат бие чинь 

	Босоод ирж 

	Болдог байгаасай 

	Бодит хөгжөөн. 

	Бодуулах сан чамд 

	Мөнх дурсгалт 

	Мөнгөн хөшөөт 

	Мөрөөсөлт чиний 

	Мөнхийн гэрээсээр 

	Мөр болгож 

	Араар бүрхсэн 

	Адуун сүрэг 

	Энгэрээр бүрхсэн

	Хонин сүрэг

	Гүвээг бүрхсэн

	Үхэр сүрэг 

	Талыг бүрхсэн 

	Тэмээн сүргийг 

	Ай гэж бэлчээсэн

	Үй гэж хураасан 

	Дэлхийд алдартай

	Дэлгэр баян

	Улс болж

	Урагш хөгжив. 

	Буруутсан дайсныг 

	Бут цохигч

	Буцашгүй зоригт минь 

	Бул зүрхэт минь 

	Айхыг мэдэхгүй 

	Арслан чадалт минь 

	Сандрахыг мэдэхгүй 

	Саруул ухаант минь 

	Удирдагч наран 

	Уулын бүргэд минь 

	Улс биднээс 

	Хагацлаа чи 

	Сүхбаатар минь! 

	Ай халаг минь!

	Амьд байж

	Насалсан ч болоосой! 

	Харгис дайны 

	Хар үүлнээс 

	Хагацуулж аварсан 

	Хайрт минь чи 

	Өндийж босдог 

	Учиртай ч болоосой 

	Элбэг хөгжлөө 

	Илтгэх сэн чамд... 

	Чиний ач 

	Уулнаас өндөр 

	Чиний гавьяа 

	Далайгаас гүн 

	Чамайг бид 

	Сүлдээ болгов

	Чамд бид

	Хайраан өгөв.

	Чиний тугийг 

	Чанга атгаж 

	Чиний сургаалаар. 

	Чигээ хийж

	Холбоот улстай 

	Хосгүй ханилж

	Хортон дайсныг

	Ховх шүүрдэж

	Хувьсгалт засгаа

	Хурц мандуулахыг 

	Алтан хөшөөнд чинь 

	Андгайлан хэлье.

АНЧИН ДҮҮДЭЙ

	Зээ нөхөд өө!

	Хөхөө шувуу донгодож байхад 

	Хөвчийн модны ногоорч байхад 

	Цэн шувууны цэнгэж байхад 

	Цэцэг навчны найгаж байхад 

	Ангир шувууны ганганаж байхад 

	Айраг цагааны дэлгэрч байхад 

	Айл амьтны жаргаж байхад 

	Адуу малын ханагар байхад 

	Мөнх төрийн найрлаж байхад 

	Мөрөн голын хаагиж байхад 

	Хонгор салхины сэвэлзэж байхад 

	Холхи бээрийн униартаж байхад 

	Мянга есөн зуун 

	Гучин хоёр онд

	Халх манай нутагт 

	Хангай нурууны хавьд 

	Хангал булгийн эхэнд 

	Азай буурал толгойтой 

	Ааш зан сайхантай 

	Ан гөрөөл амьдралтай 

	Аав ээж хоёр байжээ. 

	Хот хүрэхгүй хоньтой 

	Хорь хүрэхгүй сарлагтай 

	Гөрөөсний махан хоолтой 

	Хөтлийг өнгийх ажилтай 

	Цаг цагт нүүж 

	Улирлын аяыг шүтэж 

	Насны ихийг барж 

	Ная хүрэх шахжээ.

	Өвгөн нь ан хийж 

	Өндрийн оройг эргэлдүүлнэ 

	Эмгэн нь мал хариулж

	Тал хөндийг сахина 

	Дээр настай боловч 

	Тэнхэл сайтай юм гэнэ. 

	Бүдүүлэг өссөн боловч 

	Буддын шашныг тоодоггүй гэнэ. 

	Нэгэн өдөр өвгөн нь 

	Үүр цүүрээр босож

	Хашин зээрдээ эмээллэж 

	Хангайн андаа явж 

	Ар жалгыг арласаар 

	Өвөр жалгыг өвөрлөсөөр 

	Хан сүмбэрийг хярласаар 

	Холын барааг ажигласаар 

	Хавцал чингэлийн орой дээр 

	Гал улаан тамхиа 

	Ганц хоёр нэрээд 

	Дөрвөн зүгийг харуулдаад 

	Найман зовхисыг чагнаад 

	Сууж л байсан чинь 

	Тэнгэр газрын завсраар 

	Тэртээ уулын бэлээр 

	Тэр энэ нь мэдэгдэхгүй 

	Хачин их тоос вэ 

	Тийм их тоос гарч гэнэ. 

	Гайхлын сонин юм бэ 

	Ганцаар суусан өвгөн маань 

	Гайхан гайхан бодоод 

	Баахан ойртоод ирэхэд нь

	Байдал бүгдийг нь ажвал 

	Шар улаан дээлтэй 

	Шашны лам нар бололтой 

	Шар далбаа хийсгэсэн 

	Шасэр малгай сагсалзуулсан 

	Буу зэвсэг үүрсэн 

	Бороохой зэвсэг барьсан 

	Үй олон хүн

	Үерлэн давхиж ирээд 

	Сумын захиргааг тойроод

	Сургуулийн танхимыг бүслэв. 

	Ай энэ юун бэ гэж 

	Анчин өвгөн эргэлзээд

	Хашин зээрд мориндоо 

	Хавхийтэл мордоод 

	Хар хурдаар давирсаар 

	Харайлган хүрч очсон чинь 

	Өөхөө даахгүй таргалсан 

	Өл халзан аграмба 

	Овжин хөх чоно шиг 

	Ов мэх гаргаад 

	Балар цагийн махчин шиг 

	Балбагар хар маарамба 

	Пар пар дуутай 

	Барзгар цоохор унзад 

	Арга гохоор овлосон 

	Асман муйхар хамба... тэргүүтэн 

	Тойм тоо нь мэдэгдэхгүй 

	Тун олон лам ирээд 

	Шар эрихээ шажигнуулж 

	Шанам малгайгаа сагсалзуулж 

	Шаахай банзаа барьцгааж 

	Шавар бурхан зүүцгээж 

	Өндөр дуугаар бархирцгааж 

	Үхэл заналыг дуудацгааж 

	Ард тоотныг алах гэж 

	Тайж тоотныг сэргээх гэж 

	Хувьсгалч бүхнийг устгах гэж 

	Хуучин засгийг байгуулах гэж 

	Мангуу тэнэгээ гаргаж 

	Марзганаж яваа юм санж. 

	Тэрслэн боссон лам нар 

	Тэр захиргааг шатаасан нь 

	Тэнгэр тулам утаа гэнэ 

	Тэсгэлгүй аюул гэнэ

	Аяндаа суусан ардын 

	Алаг нүдийг сохлох нь 

	Амыг нь бариад алах нь 

	Араатан хөх чоно шиг

	Сургууль соёлын хүүхдийн 

	Шөрмөсийг тасчиж хяргах нь

	Судсыг ханаж зовоох нь

	Шуналт муу дорго шиг

	Зүгээр суусан гишүүдийн

	Зүрхийг сугалаад идэх нь 

	Хөхийг нь огтлоод хэрчих нь

	Хөтлийн цагаан жингэр шиг гэнэ

	… … …

	Явсан явдлын хурдаар 

	Яах ийхийн завгүй 

	Яргачин лам нарын 

	Яг дунд орчихсон чинь 

	Ардын төрд хайртай 

	Анчин өвгөн Дүүдэй байна...

	Дэндүү харгис лам нар

	Дээс олсоор хүлээд

	Балбаж нүдэж зовооход нь

	Баригдаж тамлуулсан өвгөн

	Шүд бүгдээ зууж

	Судас бүгдээ чангалж 

	Хайрт төр минь мандтугай! 

	Харгис мангасууд сөнөтүгэй!

	Миний нам мандтугай!

	Махчин та нар сөнөтүгэй! гэж

	Чанга дуугаар лоозогнож

	Чамархайн хөлсөө гаргаж 

	Улангассан мангас та нар

	Улаан голыг минь хорловч

	Хайрт засгийн баатрууд

	Харин миний өшөөг

	Хатуу авч чадна гэж

	Гайхамшигт зоригоор хэлэхэд нь 

	Бороохой барьсан лам нар

	Бузар ихээр уурлацгааж

	Булай ихээр хорсоцгоож

	Бушуу алахаа больж

	Онц ихээр тамлах гэж

	Олон хоногоор зовоох гэж

	Огтчин байж алах гэж 

	Зайдан моринд бөгтөрч

	Залуу лам нараар хөтлүүлж

	Овжин мэхчний үүрлэдэг

	Оргодол дайсны нуугддаг 

	Асарт өндөр сүмдээ 

	Аваад очиж гэнэ...

	Майдарын дуганы хажуу дахь 

	Муухай пүнзэнд цоожлов. 

	Бохир харанхуй пүнзэнд 

	Боолгож хүлүүлсэн өвгөн 

	Бодол бодон хэвтэж 

	Хайрт гэгээн засагтаа

	Халуун зүрхнээсээ хайртай 

	Шударга зорилгот хөвгүүдийг 

	Шилэн олж авчраад 

	Шингэн халимаг үсийг нь 

	Ширхэг ширхгээр зулгаагаад 

	Энхрий биеийг ь тамлаж 

	Элэг зүрхийг авахад нь 

	Алтан амиа алдаж буй 

	Ардын зоригт хөвгүүний 

	Амьсгалын гаслант дуу нь 

	Аальхан гиншсээр эцэслэнэ. 

	Аймшигт энэ байдлыг 

	Анчин өвгөн сонсоод 

	Толгойн үс нь арзайж 

	Дотор бие нь хорсож 

	Маргааш алуулахаа бодоход 

	Нойр нь хүрэхгүй 

	Хүлэг олсны чангад 

	Хөвчин бие амаргүй 

	Хувь заяа минь байвал 

	Хувьсгалт баатар цэргүүд 

	Хурдан түргэн ирээд, 

	Хортон шар мангасуудыг 

	Ховх цохин дараад 

	Өвгөн болсон намайг 

	Үхлээс аврах болов уу гэж 

	Өнчин ганц биедээ 

	Өгүүлэн ярьж хэвтэв.

	Цэнхэр огторгуй хагарам 

	Цэцэгт дэлхий доргим 

	Цээл далай цалгим

	Цэгээн чулуу бутрам

	Аянгын их чимээ 

	Агаар дүүрэн сонстмогц 

	Аглаг өндөр уулын

	Цав цагаан толгойтой 

	Ар хяр дээгүүр

	Цал буурал зүстэй 

	Далайн чинээ далавчтай 

	Талын чинээ биетэй 

	Асар том шувуун 

	Агсран шумбаад дайрмагц. 

	Галзуу мангасууд бутрас 

	Гал цахилгаан гялс 

	Ганжирт хийд навтгас 

	Газрын хөрс овгос 

	Гал түймэр бадрас 

	Бас түүний дараагаар 

	Баатар цэргийн аттак 

	Шар цэргийн хуаран руу 

	Шууд дайран ороход 

	Морин цэрэг нүчиг начиг 

	Баатар цэрэг урай урай 

	Болд сэлэм гялс гялс 

	Булт цэрэг бөмбөрс бөмбөрс 

	Эзэрхэг шар мангасууд 

	Эмээлт морины туурайд нь 

	Эрэлхэг цэргийн дуунд нь 

	Ирт сэлмийн ирмэгт нь 

	Энд тэндгүй тийчлэв. 

	Ган хүлэгт өвгөн маань 

	Галт бөмбөгний тэсрэлтэд 

	Гайхамшигт аттакийн хөлд 

	Гайтан тохиолдсон зүйлгүй 

	Завшаан болж үлдээд 

	Зайд нь мэнд хоцроод 

	Засаг төрдөө баярлаад 

	Зайлаад ганцаар хэвттэл 

	Аюулт эсэргүү дайсны 

	Айхтар хэдэн толгойлогч 

	Аграмба цорж мангасыг 

	Амьдаар нь барин аваад

	Ардын баатар цэргүүд

	Анчин өвгөн Дүүдэй дээр

	Аянган сүрээр дуулалдаж 

	Аврахаар түргэн иртэл

	Хүрэн зээрд морьтой

	Хүндэт нэг дарга

	Хүлэгтэй өвгөн Дүүдэйн 

	Хүлгэ бүгдийг тайлж 

	Хөх бараан царайг нь 

	Үнсэн өрөвдөн таалж

	Өргөн тэнхрүүлэн босгоход нь 

	Анчин өвгөн Дүүдэйн

	Бөөн бөөн нулимс 

	Бөмбөрөн бөмбөрөн унаж 

	Ардын цэргийн даргад 

	Асар ихээр баярлаж

	Аальхан дуугаар өгүүлсэн нь 

	— Наад хэдэн мангас чинь 

	Намайг алах гэж байсан юм 

	Надаас бас өөр

	Наяад хүнийг алсан шүү. 

	Найртай олон та нар 

	Намайг харин аврав.

	Дайсан этгээдийг дарж

	Дархан цолыг олж буй 

	Тэр даргын байдлыг 

	Тойм төдий тоочвол 

	Өндөр гоолиг биетэй 

	Өргөн цагаан царайтай

	Дуран хар нүдтэй 

	Торомгор хар хөмсөгтэй 

	Шилэндээ шилбэтэй 

	Шилбэндээ чөмөгтэй

	Нүүртээ галтай 

	Нүдэндээ цогтой

	Бууны суманд даагдамгүй 

	Булт дайсанд дийлэгдэмгүй

	Тостой гараар хүрэмгүй 

	Тоостой газар суулгамгүй 

	Баатар их чадал нь

	Баярт царайд нь илэрсэн 

	Байлдаан бүхэнд дийлэх нь 

	Байдал юунд нь зохижээ. 

	Хэрэглэж яваа эдээс нь 

	Хэдэн зүйлийг хэлбэл 

	Өмсөж яваа дээл нь бол 

	Холбоот улсад үйлдсэн 

	Хонин буурал цэмбэ гэнэ 

	Бүсэлж яваа бүс нь бол 

	Шарын зооноос зүссэн 

	Шар ширэн сур гэнэ 

	Шар суран бүсний нь 

	Уулзах нэгэн үзүүрт нь 

	Улсын сүлд гялалзаж 

	Товчлох нэгэн сэжүүрт нь 

	Товруу алтан товойно гэнэ. 

	Баруун талын ташаанд нь 

	Болд төмөр нагаан буу 

	Байж байх нь харагдав 

	Зүүн талын ташаанд нь 

	Зөвлөлт улсад үйлдсэн 

	Зөнд нь гоёж чимэглэсэн 

	Алтан шар сэлэм нь 

	Алаглан гялалзаж харагдав 

	Ийм л сайхан байдалтай 

	Тийм л сайхан эр гэнэ. 

	Унаж яваа морь нь бол 

	Уулын чинээн биетэй 

	Ухаа зээрд зүстэй 

	Урт зулан чихтэй 

	Уудам ханхар цээжтэй 

	Бүргэд хар нүдтэй 

	Бүрэн заамал шүдтэй

	Бүгд шинж төгстэй 

	Дөрвөн шийр цагаантай 

	Дөхөл мөнгөн хошуутай

	Туг сайхан сүүлтэй 

	Тууш сайхан нуруутай 

	Тайган сайхан борвитой 

	Давхиа сайхан хатиртай 

	Эзний хөлийг мэддэг

	Илтийн дайснаас нуугддаг

	Зогс гэхэд нь зогсдог 

	Хэвт гэхэд нь хэвтдэг

	Дуудсан газарт нь ирдэг 

	Дуугарах газар нь янцгаадаг 

	Түмэн холын газарт

	Түдэлгүй хүрнэ.

	Төрийн дайсны өмнөөс 

	Түргэн сум шиг дайрна 

	Хазаарласан хазаар нь бол 

	Галт цахилгаан заводод 

	Хайлж боловсроод гарсан 

	Ган төмөр амгайн 

	Зүүн талын зуузайд нь

	 Зүрхэн сүлд сийлжээ, 

	Баруун талын зуузайд нь 

	Баатар эрийг сийлжээ. 

	Тохсон эмээл нь бол 

	Дүрэлжийн чинээ сүртэй гэнэ. 

	Дөрөөвч юуг нь хэлбэл 

	Дөрвөн шарын зоо гэнэ. 

	Ийм л сайхан хэрэглэлтэй 

	Тийм л сайхан морь гэнэ... 

	Хувьсгалт баатар цэрэг нь 

	Хомхой дайснаа дараад 

	Хотол олноо амраагаад 

	Хойш буцах болжээ.

	Анчин өвгөн Дүүдэйг 

	Аэрфолондоо суулгаад

	Орон гэрт нь хүргээд

	Онцоор талархаж салцгаав. 

	Амьдаар баригдсан мангасууд нь 

	Авсандаа ороод дугжрав 

	Тамлуулж байсан өвгөн маань 

	Хангай нутагтаа жаргав.

БАРНЫН ЛХАМСҮРЭН (1910—1954) бол Завхан аймгийн Чандмань сумын нэгдүгээр багийн малчин Барны хүү билээ. Тэр нь багш нарыг бэлтгэх сургууль дүүргэн багш болсноос хойш дунд сургууль, санхүү-эдийн засгийн тусгай мэргэжлийн сургуульд багшилж, яруу найргаар авьяас билгээ сорьж явлаа. Түүний туурвисан шүлэг, найраглалууд нь ардын яруу найраг, ялангуяа туульсаас гүн эштэй билээ.

